
   Шалти хăртна — тытать тăна...

Вăрман вăл пулнă... халь ана.

Урак-паттăр кассисем

Хăртнă вăрман çулсерен.

Уй-хир тума, пӳрт-çурт лартма

Тата тыр-пулăллă пулма.

Вăрмане пулнăран шалта

Вăрманăн варринче тата

Кĕмешкĕн тивнĕ чăн шала

Касса хăртма кăкла-кăкла.

Умри вăрман «Каçонни» халь,

Хыçри вăрман «Сакасни» халь.

Петĕр патша вăхăтĕнче

Юман суйланă ку енче

Патшан карапсене валли...

Çитнех кунта патшан алли.

Юмансене сăкăтсенне

Ниçти юман çитменнине

Тупса хакланă суйласа

Чăн çирĕп пулнăран шанса.

Çапла вăрманăн ячсене

Парса хăварнă ĕмĕрне

Патша матросĕсем ун чух:

«Вăрман патшан, кĕрсе ан тух», —

Тесе калаçнă халăхра

Вăрман енне пăхса хăра.

«Шалти хăртна» та ячĕпе

Тата хăй тивĕç ĕçĕпе

Пурнатĕ халăх ăсĕнче...

Йĕр çухалмасть ыр çĕр çинче.

